
Ta’ kull sena s-Servizz Pubbliku baqa’ jagħti rendikont tal-implimentazzjoni 
tal-miżuri tal-Baġit. Baqa’ jsir għaliex nemmnu li huwa eżerċizzju ta’ 
kontabilità u trasparenza, mhux biss lejn is-Servizz Pubbliku nnifsu imma 
iktar u iktar lejn il-poplu. 

Din hija l-ħames sena konsekuttiva li fiha qegħdin nagħtu dan ir-rendikont. 
Rendikont ta’ fejn wasalna fl-implimentazzjoni tiegħu kif ukoll ta’ Baġits 
preċedenti, li l-miżuri tagħhom ma kinux għadhom twettqu fit-totalità 
tagħhom. Għalhekk dan l-eżerċizzju ma nsejjaħlux biss wieħed li jassigura 
kontabilità u trasparenza, iżda eżerċizzju ta’ kontinwità fejn il-miżuri tal-
Baġit jibqgħu jiġu segwiti sakemm ikunu implimentati sal-aħħar.

Is-Servizz Pubbliku qed ikompli jkun katalista fejn jidħol it-tiġdid tiegħu. 
Matul din is-sena saru diversi inizjattivi biex is-Servizz Pubbliku jkompli joffri 
servizz ta’ kwalità liċ-ċittadin, anke permezz tal-effiċjenza u l-immedjatezza 
li ġġib magħha t-teknoloġija. Dan permezz tal-introduzzjoni ta’ aktar 
mobile apps u siti kompatibbli mal-mowbajl. Mhux hekk biss. Aktar servizzi 
baqgħu jiġu introdotti fis-sit elettroniku servizz.gov.mt biex iċ-ċittadin ikun 
jista’ wkoll jinqeda mill-kumdità ta’ daru. Ħidmet is-Servizz Pubbliku ma 
waqfitx hawnhekk. Nedejna iktar Key Performance Indicators li permezz 
tagħhom is-Servizz Pubbliku jistabbilixxi l-miri tiegħu, jippjana ħidmietu u 
jwettaq dak li jkun ġie ppjanat.

Din is-sena wkoll erġajna rajna l-Ġimgħa għas-Servizz Pubbliku li saret 
appuntament annwali fil-kalendarju tagħna. Matulha jingħata l-għarfien 
dwar ħidmietu u anke jingħataw rikonoxximenti lil dipartimenti u uffiċjali li 
jkunu spikkaw minn oħrajn. Barra minn hekk din il-ġimgħa sservi wkoll ta’ 
pjattaforma għall-pubbliku, biex anke hu jsemma’ leħnu dwar ħidmietna.

Dan kollu sar fl-istess ħin li nkunu għaddejjin fuq l-implimentazzjoni tal-
miżuri tal-Baġit. Għal darb’ oħra, is-Servizz Pubbliku rnexxielu jżid ir-rata 
marbuta mat-twettiq tal-miżuri maħsuba għall-2018. Fil-fatt, ir-rata ta’ 
implimentazzjoni ta’ din is-sena hija ta’  79%. Ma’ dawn, is-Servizz Pubbliku 
rnexxielu wkoll jimplimenta 45 miżura oħra minn baġits preċedenti li fis-
sena tagħhom kienu għadhom fil-proċess ta’ implimentazzjoni. Dan huwa 
riżultat pożittiv ieħor għas-Servizz Pubbliku, iżda mhux biss. Meta wieħed 
jara x’tip ta’ miżuri ġew implimentati matul is-sena, wieħed jifhem li dan 
verament huwa Servizz Pubbliku li qed iħalli r-riżultati mixtieqa. 

Dawn ir-riżultati jkomplu jagħtuna l-enerġija biex inwettqu iktar, għal Servizz 
Pubbliku dinamiku, li ma jibżax jiġġedded u jinbidel maż-żminijiet, li filwaqt li 
jservi bħala l-id amministrattiva tal-Gvern ifassal il-pjani tiegħu u jimplimentahom, 
għall-ġid taċ-ċittadin u biex dejjem iwassal servizz ta’ eċċellenza.

MARIO CUTAJAR
Segretarju Permanenti Ewlieni

